
				Halaman ini belum diuji baca


Pupuik Parupuak

Di hari nan sahari nantun, lah bajalan si Umbuik Mudo, bajalan
pai ka pincuran, ka luak si Puti Galang Banyak.
Lah sarantang pajalanan, lah duo rantang panjang, cukuik
katigo rantang panjang, hampia basarang dakok, dakok lah hampia
ka tibo, lah tibo inyo di sanan, di luak pincuran rajo, di luak si Galang
Banyak, nan babatu aso-aso, nan bapincuran gadiang gajah, nan
badindiang camin gadang, ayianyo bak mato kuciang.
Lah bapupuik si Umbuik Mudo, buni pupuik bak urang
mahimbau, buni manyisiak awan biru, bak rabab jo kucapi, bak buni
aguang jo talempong, buni canang baguguah-guguah, adang-adang
bak buni danguang-danguang, adang-adang bak buni dalam tanah.
Birawari Puti Galang banyak, si Galang banyak sadang
mananun, di bawah lumbuang nan gadang, tasirok darah di dado,
lah mangantak ka ampu kaki, mambaleh ka ubun-ubun, turak tidak
talucuakan, suri tidak talantakkan, karak tidak tapijakkan, lah tagoji
di ganggaman, lah lapeh nan dipagang, suto lah habih kusuik-kusuik.
Karuah nan bak kuah sipuik
Janiah nan bak kuah balam;
Hati lah bak rumin kusuik
Bak banang dilando ayam.

